
　〈江西一商人謂曰此祥瑞也因敎以不軌使人藏利斧飯桶中破脚鐐越獄而出凡十九人其黨艤舟以待遂〉

　〈遁入海嘯聚萃盜旬日閒至萬餘人至是攻圍郡城官軍禦之輙爲所敗城中飢死者如疊制雲梯咎公事衝〉

　〈城幾爲所破招誘愚民漸至十餘萬王清自高州引兵赴援至沙角尾舟膠淺水有小艇載柴及鹽魚者奔逬〉

　〈若避賊狀官軍問蕭養所在言未脫口伏兵出柴中擒清盡殱其軍賊擁清至城下使諭衆開門降淸罵賊而〉

　〈死蕭養旣屢勝遂僣號稱東陽王紀元據五羊驛爲行宮授僞言者百餘人〉

九月朔也先遣使來言欲送　上還京師使囘以金百兩

銀二百兩綵段若干賜也先○是月六日　郕王卽皇帝

位進尊　上爲太上皇帝大赦天下改明年爲景泰元年

于是天下始知有君朝綱始肅法令始行○也先復遣使

至書辭悖慢兵部尙書干謙見　帝泣言曰虜賊不道氣

滿志得將有長驅深入之勢不可不預爲計邇者各當精

銳盡遣隨征軍資器械十不存一宜急遣官分投召募官

舍餘丁義勇起集附近民夫更替沿河漕運官軍令其悉

𨽾神機等營操練聽用仍令工部齊集物料內外局廠晝

夜倂工成造攻戰器具京師九門宜用都督孫鏜衛穎等

統領兵士出城守護列營操練以振軍威選給事中御史

如王竑輩分投廵視勿致踈虞徙郭外居民于城內隨地

安插毋爲虜所掠通州霸上倉粮不可損棄以資寇宜令

在伍人員悉詣關支准作月粮之數實爲兩得　帝皆嘉

納施行之○擢郕府左長史儀銘爲禮部左侍郎右長史

--

楊翥爲兵部右侍郎審理正兪網爲太僕卿審理副兪儼

遷僉都御史伴讀兪山爲鴻臚寺丞楊輿爲户部郎中先

是　帝在郕邸吏部奉勑擇儒官爲官僚人皆托故避之

銘等不得已而就銘由翰林侍讀翥由修撰爲長史綱及

儼由中書舍人爲審理山與輿由訓導爲伴讀皆不由科

目發身者後銘終太子太保兵部尙書翥終禮部尙書山

歷吏部侍郎輿至户部侍郎綱遂入內閣加太子少保○

擢兵部郎中羅通給事中孫祥皆爲副都御史分守居庸

紫荆等關○命侍講徐珵楊鼎檢討王珣等行監察御史

分鎮河南山東等處要地撫安軍民○始令各處招募民

壯就命本地官司率領操練遇警調用○命武淸伯石亨

總京師兵馬亨有威望方面鉅軀鬚垂至膝望之竦然先

協守萬全坐不救乘輿械繫詔獄赦出之使總京師兵馬

退虜贖罪

十月朔也先以送　上皇還京爲名興其可汗脱脫不花

入寇紫荆關京師戒嚴先是內侍喜寧胡種也土木之敗

降也先盡以中國虛實吿之遂爲鄕導奉　上皇自紫荆

關入敗我師殺指揮韓淸等都御史孫祥走死朝野洶洶

人無固志太監金瑛召廷臣問計侍講徐珵以占象倡言

京師不可守必須南遷瑛叱之令入扶出明日于謙上䟽

